
1. Ma ingiriisaynta ayaa dan la moodayaa?


Todoba sannadood iyo dheeraad ayaa laga joogaa maalintii waqooyiga dalka lagaga dhawaaqay maamulka goonida ah ee loo bixiyey ”Somaliland”. Ma saxbaa ma qaladbaa? waa mid laga dooday, welina laga doodayo. Todoba sannadood ka dib ayaa lagu war helay maamul samayn kale oo loo bixiyey ”Puntland” iyo ”Jubbaland”, waxaana muuqata in ay gobollo kalena taasi ka soo guuxayso: (‘Hiiraanland’, ‘Banaadirland’, ‘Bayland’ iwm). Dooni maayo in aan halkan kaga doodo micno darrada kala googo’a ka dambaysa iyo natiijada foosha xun ee ay innaga iyo faca inaga dambeeyaba taasi u keenayso, taas oo ay ugu yartahay in ay ummadda soomaalidu noqoto ”imaarado” yaryar oo cid waliba waxay doonto ku samayso, dadnimo, itaal iyo karaamana aan lahayn. Mana doonayo in aan halkan ka soo jeediyo taladayda iyo aragtidayda ku saabsan sida aynu ku joojin karro kala daadashada socota. Sidoo kale dooni maayo in aan cidna xasuusiyo khilaafka iyo dagaalka sokeeye ee waqti taariikhdeeda ka mid ah ummad ka dhex dhaca in aanay khasab ahayn natiijadiisa lagama maarmaanka ahi in ay noqoto qarannimada ummaddaas oo burburta iyo reero loo kala dareero. Waayo waa wax aynu wada qirsannahay dhibaato kasta oo bulsho soo food saartaa, inta ay doonto ha le’ekaatee, in ay leedahay xal kale oo aan ahayn kala daadasho iyo burbur kama dambays ah. 





2. Dhibaatooyinka Dagaallada Sokeeye ma laga gudbi karaa?


Ummado badan ayuu sannadahan dambe dagaal sokeeye ka dhex qarxay, giddigoodna waxay heleen xal ummadnimadooda u qalma, marka laga reebo reer yuguslaafiya oo aan awelba iyagu isku dad ahayn, waxbana wadaagin. Reer lubnaan, oo soo maray burbur iyo colaad si teenna u fool xun, kaas oo run ahaantii lahaa sababo teenna ka qoto dheer, ugu dambayntii waa kuwaa ku guuleystey in ay isagu yimaaddaan qaranimo sharaf leh. Waxaas oo dhan dooni maayo in aan dhex galo, waxaanse la yaabbanahay sida uu weli wacyiga iyo garaadka bulshadeennu u hooseeyo, ee aynu dhalanteedka iyo micno darrada ugu dhex dabbaalanayno. Waxaan uga jeedaa, markii la dhisay maamulkii waqooyiga, waxaa loo bixiyey ”Somaliland”. Arrinta la yaabka lihi waa magacaas oo aan sidiisaba lahayn dhadhan iyo macne soomaaliyeed. Dhulkaa Ingiriiska ayaa waqtigii uu maamuli jirey ula baxay ”The British Somaliland”. Ka hor iyo ka dibba dhulkaasi wuxuu lahaa magac soomaali ah, waana in uu lahaadaa. Magaca ”Somaliland” samayn maayo macne xaddidan oo gobolladaa u gaar ah, waayo waa erey ingiriisi ah oo macnihiisu yahay: ”Dhulkii Soomaalida”. Ma halkaas oo keli ah ayaa haddaba ah ”Dhulkii soomaalida”? Waxaa jirey ”The French Somaliland”, ”The Italian Somaliland” iwm. 





3. Ma la daba soconkaraa erayadii gumaysiga?


Markaa haddii la dabo soconayo magacyadii gumeysiga, dhulkaa maa loo bixiyo ”The British Somaliland”? Dabcan waxay noqon lahayd magac bixin tan ka sii foolxun. Magaca dhulkaa ku habboon, ammaba uu run ahaantii lahaa, waa Waqooyiga Soomaaliya, amma Soomaali Waqooyi. Qaladkaas in aynu saxno iska daaye mar kale iyo marar kaleba wuu inagu soo noqday, waxaana la maqlay ”Puntland” iyo ”Jubbaland”. ”Puntland” waa tarjumidda ingiriisiga ah ee magacii ay faraacinadu Soomaaliya u yaqaanneen, kaas oo ahaa ”Dhulkii Udugga” amma ”Dhulkii Ilaahyada”. Haddaba qoladan dambe haddii ay magac soomaaliga uga carareen sabab aan la garanayn, may qaataan magacii ay faraacinadu afkooda ku bixiyeen oo aanan aniga qudhaydu maanta aqoon? Mise waxay moodayaan in uu magac Ingiriisku bixiyey, amma ay faraacinadu af ingiriisi ku hadli jireen? Taa waxaa dheer magcaas oo uu ku jiro xaraf aan dhawaaqa af soomaaligaba ku jirin, kaas oo ah ”P”. Haddaba carruurta soomaaliyeed ee gobolkaa ku dhaqan ma waxaa lagu karbaashi doonaa in ay bartaan dhawaaqa aan afkooda ahayn ee ”P”? Mise waxaa lagu beddeli doonaa ”B”? ”Jubbaland” iyana waa magac bixin micno darrada labadaa hore kala mid ah. Haddaba waxaad mooddaa in aan kala googo’a oo keliya loo kala dheeraynayn, ee lakala boobayo magacyo ingiriisi ah. 





4. Dhibaatada Afsoomaaliga


Arrin taa la mid ah waxaan kala kulmay buug uu qoray nin soomaaliyeed, kaas oo ku andacoonaya, halyeyadii far soomaalida dejiyeyna ku eedaynaya, in ay ka tageen oo ay ka ilduufeen wax uu ku magacaabay xarafka ”Th” iyo xarfo kale. Wuxuuna ninkaasi soo jeedinayaa in la qaato xarafka ”Z” oo loo isticmaalo ”Th”-ahaan. Su’aasha isweyddiinta lihi haddaba waxay tahay, af soomaaliga ma ku jiraan dhawaaqyada ”Th”, ”Z”, ”P” iyo ”V” ee ingiriisida ku jiraa? Jawaabtu waa maya. Haddaba sidee ayey suurto gal u tahay, maxaase laga faa’iidayaa, in far soomaalida lagu daro xuruuf aan dhawaaqoodu af soomaaligaba ku jirin? Maxaa looga baahanyahay xarfo loogu talo galay dhawaaqyo af kale? Miyey carabtu u baahantahay in ay soo qaadato, tusaale ahaan, xarfaha ”P” iyo ”V” ee aan afkooda ku jirin in uu afafka yurub ku jiraan darteed?  





5. Afsoomaaliga iyo Soomaalida Internet-ka adeegsata


Mushkiladaha kale ee af soomaaliga haysta waxaa ka mid ah, dadka internet-ka ku dooda oo iyaga oo af soomaaliga wada yaqaan haddana ingiriisi ku dooda. Taasi waxay dhaawac iyo curyaamin ku tahay afka hooyo, waxayna majare habaabinaysaa dhallaanka soomaaliyeed ee qurbaha oo internet-ku u noqon lahaa il aqooneed iyo meel ay af soomaaliga ku bartaan. Waxaad kale oo arkaysaa, wargeyso soomaalida loogu talo galay oo haddana af qalaad ku qoran, ammaba ugu yaraan magacoodu af qalaad yahay, sida ”Somaliapress”, ”Jamhuuriya” iwm. Wargeyskan aan immika hor fadhiyo qudhiisa magaciisa soomaaliga ah (Codka Soomaalida Cusub) waxaa ugu mataanaysan mid ingiriisi ah (A Weekly Somali electronic Journal). Waxaas oo dhan waxaa u sabab ah wacyi iyo aqoon la’aan inagu yuururta oo keentay in ay wax waliba iska keen dardarsamaan. Waxay kale oo muujinaysaa dareen liidnimo iyo hoosayn ah oo inagu jira, oo ah in aynu xaqirro afkeenna iyo jiritaankeenna, isla markaana buunbuunino, qaddarinno, qalad ka fahamno si xunna ugu dhaqanno afafka shisheeyaha:


Ingiriisiga oo maskaxda la innagaga gumeystey, sida ummado kale oo badanba loogaga gumeystey, iyo carabiga oo ay beryahan dambe duufaantiisu si xoog leh inoo gilgilayso, diintana loogu soo dhuuntay. Ugu dambayn, waxaan naftayda iyo walaalahayga soomaaliyeed oo dhan kula talinayaa, in laga digtoonaado kalsooni xumada dhan walba ah ee faceennan maanta ka muuqata, taas oo aynu aad ugaga duwannahay soomaalidii hore. Inkasta oo ay dadkaa hore inaga waxbarasho iyo waayo aragnimabna yaraayeen haddana inaga kalsooni badnaa, aadna isula weynaa, taas oo ahayd mid ay shisheeyuhu u qireen. 


